
Orgasmoa... (II) 

Ez dago orgasmoa lortzeko errezeta edo botoi magikorik, baina bide berriak eraiki ditzakegu 

AGURTZANE ORMATZA IMATZ 

Orgasmoari tartea eskaini genion, baina gogotsu geratu nintzen gehiago sakontzeko gai interesgarri horretaz, batez ere kontsultan horrelako kasuak aztertu ostean. 

Orgasmoaren esperientzia, esan nuen moduan, oso pertsonala da; emakume eta gizon beste daude. Are gehiago, egunak beste; gehienetan, orgasmo guztiak ia modu bakarrean lortu arren. Hau da neska edo mutil bakoitzak dauka bere era, modua, plazera sortzeko; eta plazeraren klimaxa ziurtatzeko, gehienetan mekanismo berberak jartzen ditugu martxan. 

Baina orgasmoaren gorabeherak jakitea oso zaila izaten da, batez ere inoiz ere ez bada bat sentitu. Alor askotan gertatzen den moduan, sentsazio bat deskribatzea ez da batere erraza, poeta ez bazara, alegia. Orgasmoaren esperientzia azaltzea lurrin bat azaltzea legez da, edo bizigarri batez emandako zaporea azaltzea lez... Dena den, animatzen zaituztet ea zer den orgasmoa galdetzera lagunen artean, bikotekideari, lan taldean, ikasleei...; eta ikusiko duzue zelako poetak, zelako esperientzia desberdinak, zelako azalpenak... zenbat orgasmo! 

Baina orgasmoaren esperientzia azaltzea bezain zaila da batzuentzat orgasmorik ezaren esperientzia azaltzea, batez ere, orgasmoak erraz sentitzen dituzten gizon edo emakumeei. Zer sentitzen da? Noiz hasten da kitzikapena? Zelan amaitzen da? Zelako sentsazioak daude? Hemen ere, animatzen zaituztet galdetzen edota imajinatzen zelakoa izan daitekeen. 

Plazeraren esperientzia gure biografiarekin oso lotuta dago. Hau da, zelako bizipen erotikoak eduki ditugun bizitzan. Zelako jarrerak ditugun plazerarenganako. Zelako harremana daukagun gure gorputzarekin eta horrek ematen dizkigun sentsazioekin. Zelan irakurri eta ikasi ditugun sexualitateari buruzko mezuak. Zelan dakigun gorputzean gertatzen zaizkigun sentsazio fisikoak edota fisiologikoak sexualak diren. Zelako fantasiak ditugun eta zelan bizitzen ditugun. Zelako harremana daukagun bikotekidearekin... 

INORK EZIN DIGU EMAN. Beraz, orgasmoaren esperientzia gure biografiarekin lotuta dago. Orgasmoa ez da gertatzen botoi bat sakatzen dugulako, klitoriaren botoia, alegia. Batzuetan, hori gertatzea zoragarria izango zen, baina guk ez daukagu txirrin baten mekanismoa. Horregatik, inork ere ez ezin digu eman orgasmorik, norberak bere buruari baino ez. Alboan daukagunak gehien jota lagundu baino ez du egingo -hau da, komunera joatea legez, bata komunera joan eta besteak lagundu nahian beharbada komuneko papera eramango dio, baina bakoitzak berea egin behar du-. 

Hori horrela izanda, ez dago errezeta magikorik botoi zoragarri hori lortzeko, baina gure esku egongo da bide berriak eraikitzea. 

Bikotekideak kontsultara etortzen direnean, nahiko etsita etortzen dira. Batzuk bere baitan haserre bikotekidearekin -zergatik hark ez- zein sutan bere buruarekin -zergatik ez naiz ni gai- , beste batzuk lur jota. Badaude lasai asko datozenak eurekin ez daukala zer ikusirik pentsatzen dutenak, eta errukitsu sentitzen direnak ere bai. Denak, azken finean, lagundu nahian eta kezkatzen dienari irtenbide bat eman nahian etortzen dira. Denontzako, sexologoontzako ere bai, oso lagungarria eta sinergiakoa izaten da denon indarrak sistema berean egotea, aberasgarriagoa delako bidea eta irtenbidea. 

Askotan, bikotekide batzuek lagundu nahian saiatzen dira hainbat joko erotiko imajinatzen eta praktikan ipintzen, lagunaren gorputzaren izkinak aztertzen, galdetzen ia denbora guztian ondo ote dabiltzan edo ondo egiten duten. Beste batzuek ez dute presio egin nahi eta ez dute proposamenik egiten erotika alorrean, bestearen aginduak jarraitu nahian. Denetariko jokabide eta jarrerak eta ezin asmatu, eta horrek sarri frustrazio itzela dakar. Ikusten badugu egiten dugunak ez duela emaitzarik ematen, inportanta izaten da galdetzea geure buruari beharbada bestelako bideak jorratzeko momentua heldu dela. 

Kontsultara datozenean, agertoki berri bat lortu behar izaten dugu min, ika-mika, desio, beldurrek... irtenbidea izateko eta, aldi berean, denbora eta espazioa, bakoitzak bere bidea egiteko. 

Gorputza ezagutzea ezinbestekoa da: entzun -bihotzaren taupadak zein zure pentsamenduak... abiadan?-, ukitu -azalaren leuntasuna...-, dastatu -sorbaldaren izerdia...-, usaindu -aluaren lurrina...-, begiratu -sabel zabal hori...-... Ea zelako informazioa batzen dugun. Inork zure gorputzarekin jolastu baino lehenago zu zeu gorputzaren bidaide izan. Gero lagunarekin partekatuko duzu gura duzuna, irteten zaizuna. 

Biografia ezagutzea: zelan bizi izan zaren zeure gorputzean -loditzen eta argaltzen etsita?-, zure plazerean -galduta?-, zure desioan, zure emakumetasunean edota gizontasunean... Ulertzea ez da erraza. 

Jolasa ezagutzea: zer esaten diozu zeure buruari jolas erotikoan zabiltzanean, ea oraingoan lortzen dudan? Zer egiten duzu, pentsatu? Zer duzun gustukoen eta zer ez, zer eta zelan egiten dizun, zer datorkizun gogora, zer diotsun azalak lagunari ez diozuna esango, zer eta zelan irakatsi... denbora badago, eta laguna hor dago, lasai. 

Lehenik zu zeu. 

Gero biok. 

